
Yangia anidaka Tir Yimyim tir_yimyim tir yimyim

Mumbai Indians aser Jayawardene
na tangatettep nung pilaogo

Trump-i Russia dak sendakba
tenokdangba balala agintsüogo

Ao Senden-i Health department telangzüba magizüker

Mokokchung DC-i village council dang tuyur
Dimapur, October 17, 2026
(TYO): Mangkolemba Sub-
Division nung yi tamajung ajemba
ajanga nisung asüba aser mozü
kidang amungba osangtem nung
ajemdaker Mokokchung Deputy
Commissioner Ajit Kumar
Verma-i village councils nem
tetuyuba agütsüogo.

Mokokchung district kübok
village council temi pei pei
telongtet nung tenük yoktsü aser
tensa jungjunga reprangshimtsü
tuyur ta Mokokchung DC-i ashi.

Nagaland Liquor Total
Prohibition Act, 1989 nung lateta
aliba ama village council temi yi
ayokba, belenba, bendena ayuba
osangtem pei pei Area
Administrative Officer aser
police nem osang sangoktsütsü
tetuyuba agütsür ta Mokokchung

DC Verma-i metetdaktsü.
Yi tamajung ajemba agi

shirangba, mozü kidang aniokba
mesüra tasüba atalokra
bangdakpur nem osang
sangokjang aser public-ia yi alia
majemtsü osang proktsüla ta
district administration-isa
tetuyuba agütsüogo.

Yi ajemba mesüra temang
nung timtem adokra tekaratiba
nung anasatiba health facility-i
anir oa anepalutsüla aser
memenui bangdakpur nem osang
sangoktsütsüla ta administration-
isa village council dang shiogo.

Mokokchung nung village
council ajaki iba khuret süoki
ia bilemtsüla aser bangdakpur
den yari teptsü tuyur ta
Mokokchung DC Verma-isa
metetdaktsü.

Ungma yimti nungi Kusangsanger Jamijang Ungma Yimlang tatar yimsüsürtem Chümoukedima
nung aruagi Dr. S.C. Jamir tasoba küm 95 ajungba anogomung nung külemi pelatepa munger külen
noksa agiba noksa ka yangi angur. (October 17, 2026).

Dimapur, October 17, 2026
(TYO): Imkongliba Memorial
District Hospital (IMDH),
Mokokchung nung
Radiodiagnosis Specialist ka mapa
lemzüktsütsü indang Health and
Family Welfare department-i
October 15, 2026 nü sangdong
ka agütsüba magizüker ta Ao
Senden-i metetdaktsüogo.

Department-i telangzüba
agütsüba magizüker aser October
21, 2026 nungi onoki iba anema
mapa inyaktsü ta Ao Senden-i
Chief Medical Officer,
Mokokchung ajanga Directorate

Dimapur, October 17, 2026
(TYO): Western Sumi Hoho
President Tokuho Suhoi Neho
lenisüba kübok teshimtet telok
kati Chief Minister Dr. Neiphiu
Rio den ajurutepa onük aika
lemsatepogo.

Iba mapang Western Sumi
Hoho-i CM Dr. Rio den Western
Sumi dak sendakba onüktem aser
talisa Niuland district indang
lemsatep. Parnokisa Dr. Rio nem
shidi ka nung parnok khurettem,
taginübatem aser tang rongdak
nüngdak balala metetdaktsüogo.

Western Sumi tesemtem
nung oil exploration indang onük
kanga tongti süa jembidang
resource extraction kechi südir
süaka lisopurtem temeten, ali
kibur aser tarutsü
rongsenketzüng maparen
kümzüka ayutsüla ta Western
Sumi lennirtemi ashi.

Nagaland aser Assam tsüngda
aser talisa Niuland district den
arrtsüa alilen arrtsü ken o tem
mangatettep lir. Mapang talangka
item ken o mangatettepi aruba

ajanga arrtsülen aliba
yimdaklirtemi timtem ajurur
anungji state sorkari arrtsü
ashishitep ken o angatetteptsü
atema mapa inyaktsü mepishir ta
Western Sumi Hoho-i Dr. Rio
dang ashi.

Niuland district sasep nung
Naga yimtsüng aika indang
Global Positioning System
coordinates nung metokmeperi
kanga lir. Naga yimtsüng aika
Assam kübok district balala nung
adenba digital mapping tools aser
official location databases nung
sayur anungji state sorkari
national mapping agencies aser
bangdakpurtem den item
aibelentem tekaraba nung
metongshiteptsü ayongzüker ta
parnokisa ashi.

Chief Minister Dr. Rio-i onük
ajak angaba sülen state sorkari
lisopur temetentem kümzüka
ayutsü tenangzükba yur inyakba
aser village demographics o
geographical records
metongshitsü atema mapa
inyaktsü nangzük.

Western Sumi Hoho-i Dr Rio den ajurutep

Dimapur, October 17, 2026
(TYO): Mokokchung district
kübok Longpayimsen yimtsüng
nung nisung asem yi tamajung
ajemba sülen süogo.

Iba tatalokba nung asürtemji
Chungkai (50), Samuel (24) aser
Bubai Urang (36) nunger liasü ta
jangjaogo. Parnok ajak ya Assam
nungi aser Longpayimsen nung alu
nung mapa inyakertem liasü ta
Mokokchung Police-i metetdaktsü.

October 15 aonung 10:30 ako
meta Longpayimsen Village
Council chairman ajanga
Chungkai asüba osang
sangoktsü. Iba sülen Health and

Wellness Centre, Longpayimsen
nung Samuel asüba aser ano
PHC Tzurangkong nung Bubai
Urang asüba osangtem angashi
ta Mokokchung Police-isa
metetdaktsü.

October 14 aonung par asem
ya Chungkai'er kidang yi ajem
aser iba sülen temang nung timtem
adok ta police-i bushisüngdang
asüdang kuli bushitet.

Bubai Urang-i ita ka tejaklen
Sonowal, Assam nung rum
pongdang pezü ali aser iba
aonung par asem iba yiji ajem.
Ajisüaka par asem asüba kuli ya
medical aser forensic ajanga

dang jangjatettsü ta police-isa
metetdaktsüogo.

Chungkai aser Samuel na
mang Imkongliba Memorial
District Hospital (IMDH),
Mokokchung-i bener oa post-
mortem examinations agiogo.

Parnok asüdak mesüra kidang
yi mangu saka nüngdakba sample
tem Central Forensic Science
Laboratory (CFSL), Kolkata
nung chemical analysis atema
yoktsü aser iba ajanga parnok
asüba kuli metettsü. Maneni yi
alidak aser yi tamajung indang
supply chain bushiteptsü ta
Mokokchung Police-isa ashi.

New Delhi, October 17, 2026
(Agencies): Taküm July ita
Cockroach Janata Party (CJP)
ajanga lungkak aitdang tashiyim
inyakba onüktem lemsateptsü
atema online portal ka lapokogo.

Supreme Court ajanga
shimtetba High Powered Enquiry
Committee (HPEC)-i Jantar
Mantar, Delhi aser tangalen
lungkak aitdang timtem ajururtem
asoshi iba online portal lapoktsür
ta Home Ministry-i metetdaktsü.

HPEC-i pellet amshiba aser
tetsür lungkak aitertem nem
timtem agütsüba nung
temulung agütsütsü ta Home
Ministry-isa ashi.

"August 18, 2026 nü

Supreme Court-i tetuyuba
agütsüba nung paragraphs 12
aser 13 nung shia aliba onük ajak
HPEC-i asadangtsü. Pellet guns
amshiba, tetsürtem dak tenük
yoka timtem agütsüba, tashiyim
amshiba aser anatsüleni kiojen
raksatsüba tatalokbatem nung
temulung agütsütsü" ta sangdong
nung shia lir.

Home Ministry-isa portal
http://hpec.nic.in ajanga police
aser tanga security forces dena
timtem ajururtemi osangtem
agütsütsü metetdaktsüogo.

Maneni, nisungtemi working
days ajak nung nikongdang 2:00
ako nungi 4:00 ako tashi HPEC
Office, Shiksha Sadan, 17,

Rouse Avenue Institutional Area,
New Delhi 110002 nung ken o
agütsütsü akok ta Home
Ministry-isa metetdaktsüogo.

Supreme Court-i shimtetba
High Powered Enquiry
Committee (HPEC) nung taoba
Supreme Court judge justice
(retired) R Subhash Reddy
(chairperson); taoba Punjab and
Haryana high court chief justice
justice (retired) Ravi Shankar
Jha; taoba Delhi high court judge
justice (retired) Shalinder Kaur;
taoba Central Bureau of
Investigation director Rishi
Kumar Shukla; aser taoba
Meghalaya director general of
police LR Bishnoi nunger lir.

of Health and Family Welfare
nung Principal Director dangi
shidi ka züluogo.

August 19, 2026 nü sangdong
ka ajanga IMDH nungi District
Hospital (DH) Phek-i Senior
Specialist Radiologist mapa
belenba aser IMDH-i Junior
Specialist Radiologist ka
yoktsüba shia liasü. IMDH nung
temelenzüker ka magütsü tashi
senior specialist meyoki atatsü
Ao Senden-i mepishi saka
department nungi tetuyuba ka
nung ajemdaker September 7,
2026 nü IMDH nungi senior

specialist anir ogo ta Ao Senden-
i metetdaktsü.

Onoki IMDH nung sonologist
masü Radiodiagnosis Specialist
ka meshi. September 16 nü
onoki agütsüba shidi nung
akhangba onük ka danga meinyak
aser department-i nüngdakbapur
yaritsü melena tashi ang amshia
sayur ta Ao Senden-isa ashi.

Anungji October 21 nungi
onoki lungkak aitdang kodamasü
kar danga atalokra iba tebilemtsü
khuretji Health and Family
Welfare department-i abentsü ta
Ao Senden-isa metetdaktsüogo.

SC ajanga shimtetba HPEC-i online portal lapoker

Longpayimsen nung nisung 3 yi tamajung ajemba sülen asü

Imphal, October 17, 2026
(Agencies): Manipur Chief
Minister Yumnam Khemchand
Singh-i Honibarnü Manipur nung
Meitei, Kuki aser Naga nunger
dena kin temeyok ajak longjemtsü
ayongzükogo.

Teputep aser yimjung arutsü
atema nisung ajaki mezüng
Manipuri nunger ta pei sasa
ajatsüla ta CM Khemchand-i ashi.

Manipur nung kin 36-i
putiotsü nung mapang balala
nung state litsü kümzüka ayuba
nung shilem agia lir, ta pai ashi.

India-i Viksit Bharat 2047
mangdang atema jajaba nung
Manipur ya shilem ka asütsüla.
Manipur merenlokra linük
renlokogo ta meshitettsü. Iba
nung Manipur-i shilem agitsü
atema yimjung kanga nüngdaker
ta paisa ashi.

Sorkar kijai Manipur nung
yimjung bener marutettsü,
anungji kin aser telok ajaki
mangatettep toktsüdi aser state
dak kongshiba onüktem
angatettep atema külemi yaritepdi
ta Khemchand-isa ayongzük.

Manipur CM Khemchand-i Meitei, Kuki,
Naga nunger longjemtsü ayongzük



TIR YIMYIM, DIMAPUR    AMUNGNÜ (SUNDAY)   MONGPUTENI (OCTOBER) 18, 2026 STATE & NE TAPAK22
Capstone School Autumn Fest takok ngua mungogo

Dimapur, Mongputeni/
October 17 (TYO): Nagaland
kübok Mokokchung aser
Tuensang district nung mim
keta aliba yi ajemba ajanga
maneni nisung taküm samaba
süoki ia bilemba aser temulung
koremba National People's
Party (NPP)-i sangdong ka
ajanga lemsatepogo.

Longtho Police Station
kübok Longphayimsen yimtsüng
nung ano nisung asem asüba
sülen asür ajak agi nisung 23
jungogo, koba minprongtsüka lir.
Kidanger Assam nungi densema
asür kinungertem den asükhu
lemsateper, ta NPP National
Vice-President Vevoyi Wideo
D. Vadeo-i ashi.

Iba ya tia maka tatalokba ka
masü. Yi tamajung ajemba
ajanga nisung süjen asüba
ajanga temzüng ozüng chirepba
aser Nagaland kübok aser talisa
arrtsü len temzüng ozüng alema
bener aruba yi maneni talubusa
anguba sayur. Dry state ka nung
kodaser mim aketba yi yanglur,
shibelener aser sadem sadema
ayoker? Takoksa tulu
ajangshiba ajanga state sorkar
aser enforcement agency tem
ajak kümkümshitsü ayongzüker.

Nisung asüba ya forensic
examination sülenang tejangja
metettsü, saka nisung 23 tashi
asüba yabo yi tamajung ajemba
agi ta dang bilemer
metoktsütsüla. Nisung asür
timba kümyonga aoba mapang
tatalokba ya mapang atakzüka
yur bushisüngdang asütsü kanga
tongtibang kümogo.

Ken o dak sendakba nung
NPP-i Nagaland sorkar nem

takhangba kar agütsüogo:
Mezüngbuba nung tawa

nisung asüba aser taoba
mapang tatalokba nung
meyoktepa aliba yi supply aser
lemshiba nung organised
network ka sendaka ali mali aji
densema tanga ken o kar danga
sendaka ali mali aji
bushisüngdangtsü khangogo.

NPP-isa, yi tamajung
poktetdak, supply asürtem aser
distribution channel tem
jangjatsü atema Nagaland aser
Assam police aser enforcement
agency tem tali tajungba
angatettepa inyaktsü khangogo.

Tasembuba nung parnoki,
forensic kuli aser bushisüngdang
ajanga ngutetba dak ajemdaker
aibelena alirtem anema temzüng
ozüng kübok jenjang tapet agitsü
takhangba agütsüogo.

Maneni asür kinungertem
nem teyari tapet agütsütsü aser
mejangjaba source nungi aruba
yi ajemba ajanga lendong
ajangshiba indang nüburtem
nem tangazükba tapet agütsütsü
NPP-isa khangogo.

Item tatalokbatem ajanga
ano public health, enforcement
mechanisms aser Nagaland
nung tang benoka aliba temzüng
ozüngtem ya koba tashi benoka
inyakteter iba indang tashishiba
adokogo.

Nisung taküm ka kümzüka
ayutsüji ajak dang tongtibangtiba
asütsüla.

Maneni NPP-i sorkar dang
iba ken o ya kanga süoki ia agitsü,
aser taküm samaba nokdangtsü
atema takok tashi takaratiba nung
jenjang tapet agitsü mepeshia
metetdaktsüogo.

NPP-i yi tamajung ajemba ajanga nisung
taküm samaba süoki ia bilemba lemsatep

Dimapur, Mongputeni/
October 17 (TYO): Capstone
School, Thilixu Village,
Chümoukedima nung
mezüngbuba Autumn Fest
Hokolbarnü school kima kanga
takok ngua munogo. Iba bejung
ayongzüka amungaba ya
kaketshirtem creativity
ajungkettsü, sobaliba sayatsü
aser lenla ajak nung
renlokdaktsütsü asoshi school
bendanga agütsür aliba nung
alizüng tasen ka tongtetba
asütsü.

Benjung mapang
kaketshirtemi ken aser
tsüngsang balala sayaba den
science exhibition ka agi, sangro
züngtep, ola agütsütepba sentong
ka agi aser Taekwondo saya
liasü.

Sentong nung o jembiba
mapang Capstone School
Administrator, Hetoka Achumi-
i, "alima tebor ajung benjungtsü,
creativity ajungkettsü aser

classroom nung tangazükba
nungi pilar kaketshirtem nem
tanga lenla nunga tangazükba
agütsütsü atema tejangraba aliba
agi iba Autumn Fest ayongzüktsü
atema ajungmesoa liasü.
Kakershirtem tesayurtem aser
tsüraputem longjemdaktsütsü
aser pei sempet aser
sangrasangji sayutsü atema
kaketshirtem ajungmesotsü
nükjidong nung iba sentong
ayongzükogo. Iba benjung ya
kaketshirtemi parnok tebilemba
lemsateptsü, peisasa dak
temulung lemteta akümtsü aser
teti menongra bilemtettsü atema
tajangshibatem yanglua ayutsü
asoshi maongka tajung ka lir," ta
ashi.

Iba sentong nung kentenba
aser tsüngsang balala ajanga
kaketshirtemi parnok sempet
sayaogo. Tongtibang sentong kaji
science exhibition ya liasü, kong
kaketshirtem indang project
balala sayaogo. Iba exhibition

ajanga classroom nungi adena or
bushisüngdangtsü aser
inyakdangtsü atema
ajungmsogo. Sentong nungsa
Grades 1 aser 2 kaketshirtem ola
agütsütepdakja liasü.

Formal sentong nung Vipelo
Shohe aser Alina Zhimo (Grade
2) nati lokti pela agizük, Kivitoli
B. Zhimo-i sarasadem,
Administrator Hetoka Achumi-i
okila jembi, Kilini Zhimomi-i
(Grade 1) lai azüng aser Kivinu
Chishi-ia ( Grade 2) sangro
tajung ka zünga liasü. Sentong
ya Phijing Wangnao lenisüba
nung agi aser Chonglung M.
Aventh-i sarasadem ken ka
atenba sülen tembanga liasü.

Mezüngbuba Autumn Fest
ajanga, lenla ajak nung
kaketshirtem terenlok atema
school bendanga agütsür aliba
sayur. Benjung ajanga
kaketshirtem nem parnok
sempet sayatsü asoshi maongka
tajung agütsüogo.

uytku

10th October 2026 anogo nung St. John’s Higher Secondary School Changtongya Literary day
Celebration Kanga longsoa mongoko. Iba benjong nung tila tanurtemi pei tejjangraba nükla
nungyur item mes ükba abensüoshi agitepen sayatep, alima nung nungtoko lenirtem mesüka
süber parnoki jembiba jiloshitep, English ojang tasak züngtep toktep, jungdak jembitep, toktep,
onük jembi toktep, pei sasa purapiteba noksa yanglutep, jiloshia tsüngsangtep, kenten tapu
jenti agi kaketshirtemi pei metetba aser inyaktetba sayatepba toktep. Tongtipangsa kenten
toktep balala nung tedudangerji Wb. Imsümanen Associate Pastor Youth, Longchara Baptist
church aser Wb. Lanu Associate Pastor Youth, Akhoya Baptist church liasü aser tenati lemtetba
yimyayimpong jenti sayua tanurtem ajungsuosoa liasü.

Dimapur, Mongputeni/
October 17 (TYO): Longleng
jila nung Indian Passport
Registration Drive ka ayongzüka
agitsü atema Easy Pass Assist,
Aoyimti, Dimapur, Nagaland-i
mepeshiba koba Phom People's
Council (PPC), Longleng tiri
benoka liasü, iba dak sendakba
nung ADC Longleng-i,

registration drive ya October 22
nungi 24 tashi DC Conference
Hall, Longleng nung agitsü ta
shiogo.

Jila nung alir shirnok passport
atema apply süner parnok atema
iba sentong ya ayongzükogo,
kong kuli kaket balala aser
application inyakyim dak
sendakba nung teyari balala

agütsütsü.
Iba dak sendakba nung

tejangrartem dang iba osang ya
temulungdang ayutsü aser teyari
balala agitsü metetdaktsüogo.

Maneni sentong ayongertem
dang tang benoka aliba temzüng
ozüng dak ajemdaker iba drive
ya ayongzüka agitsü tetuyuba
agütsüogo.

Dimapur, Mongputeni/
October 17 (TYO): Kohima
Science College (Autonomous),
Jotsoma nung Internal Quality
Assurance Cell (IQAC)-i
ayongzüka "Breaking the
Silence: Understanding Mental
Health" onük dak ajemdaker
college indang conference hall
nung seminar ka agiogo.

Sentong nung faculty
züngsem 50 shi-i shilem agia
higher education nung critical
psychological well-being
aspects tem indang
sensaksemogo.

Seminar lapokba sentong ya
IQAC Co-ordinator Dr.
Lilongchem Thyug, lenisüba
nung agi, shibai seminar
ayongzükba nükjidong lemsatep
aser KSCJ Principal Dr.
Temjenwabang-i, lokti pela
agizükba o jembia liasü.

Academic session tem nung
shisalen sayurtemi mental health
tapu balala indang lemsatep.

Bokatoli Sumi-i (Co-founder
& Assistant Director, Serendip
Guardians) "Understanding
Students Mental Health: From
Recognition to Support" onük
nung ajemdaker jembi. La
tajangshiba balala ajanga
kaketshirtem aser talisa
tainlonglongtem mental health
agi timtemba tali akümba indang
lemsatep.

Kasa mapang nung Dr.

Temsulong Pongener-i (MD
Psychiatry Senior Specialist and
Nodal Officer DMHP, District
Hospital Phek) "When Mental
Health Problems Need Medical
Treatment: A Psychiatric
Approach" onük dak ajemdaker
jembi. Nagaland nung mental
health ken o indang jembiba
mapang pai severe clinical case
tem jangjatsü atema inyakyim
tejangja metetdaktsü. Paisa,
memeno dang medical teyari
agütsütsü koda tongtibang iba
indang lemsatep.

Sentong nungsa Libeni
Cheryl Jungi-i (Psychiatric
Social Worker, Serendip
Guardians) "Faculty Mental
Health: Self Awareness,
Healthy Boundaries and Self
Care" onük nung ajemdaker
jembi. Lai sentong nung shilem
agirtem practical exercises tem
ajanga tangazükba agütsü. Iba
ya sensaksem sentong ka liasü,
kong shilem agirtemi pei jurila
aser professional taküm
bendanga alitsü asoshi
angazüka liasü.

Luiluile Lungalang, Dr.
Richard Dzuvichu, aser
Rongdensungla nungeri session
ajanga tangazükbatem lemsatep.
Sentong ya J. Sharon, Assistant
General Secretary of KSCTA
lenisüba nung agi aser Dr.
Sedevikho Chase, Member
Secretary, IQAC-i tepela o jembi.

ADC Longleng-i metetdaktsür Kohima science college nung
seminar ka ayongzüka agi

New Delhi, October 17
(Agencies): Honibarnü Goa
Forward Party (GFP) tongti
lenir aser MLA Vijai Sardesai-
i, Goa nung Special Intensive
Revision (SIR) exercise agiba
mapang nung electoral rolls
nung Nepal nunger sensotem
züngoka liasü, ta metetdaktsü.

Paisa, mapang lateta yur
item ochimashiji
bushisüngdangtsüla, ta
takhangba agütsü.

Osangbenertem den
jembidang Sardesai-i, tenük agi
manguba voters kar electoral
roll nung züngok aser vote
agütsütsü temsüa aliba
nisungtem aika electoral roll
nung tenüng maliasü, ta
metetdaktsü.

"Goa nung SIR exercise
agiba mapang nung Nepal
nungertem voters roll nung
züngok. Komaser
bendangertem India nunger
electoral roll nung züngoker?" ta
pai asüngdang.

"Joko asenoki voters nem
awareness agütsütsü atema
lenmangtem nung jilushi
sayutsüla aser parnok dang
electoral roll nung parnok
tenüng ali asü maliar
reprangang ta ajungshitsüla," ta
paisa metetdaktsü.

Sardesai-i, pa indang
constituency nunga voters aika
electoral roll nungi tenüng agien
aser ibaji parnoki memeteti liasü,
ta metetdaktsü.

Fatorda nungi MLA
Sardesai-i Chief Electoral
Officer (CEO) nem-a
tashishiba ken o agüja, ozüng
alema Curtorim assembly
constituency nungi voters 50
dak tali Fatorda-i belen, ta
metetdaktsü.

Taoba mapang Deputy
Chief Minister, Sardesai-i, 2012
aser 2017 kümtem nung election
mapang Curtorim constituency
nung aliba tenüng aika 2022
aser 2026 küm election nungbo
Fatorda electoral rolls nung lir,
ta metetdaktsü.

Paisa, item ochimashi ya kar
dang lir, jungjunga
bushisüngdangra ano aika alitsü,
ta shia CEO dang tangsa iba ya
jungjunga bushisüngdangtsüla,
ta mepi.

SIR inyakyim nung
ochimashi lir, ta tai tonglokja
INDIA teloktep aser
Cockroach Janta Party-i Chief
Election Commissioner (CEC),
Gyanesh Kumar menden nungi
anenjang, ta takhangba agüja
longkak aitba mapang ka nung
Sardesai-ia tai tongloktsür.

Goa electoral rolls nung Nepal
nunger sensotem liasü: GFP

Ramlila Maidan nung rally agitsü atema Congress nem temelaba agütsü
New Delhi, Mongputeni/
October 17 (Agencies):
November 1, 2026 nü Delhi
nung aliba Ramlila Maidan nung
lokti senden ayongzüka agitsü
atema Delhi Police-i Congress
nem temelaba agüja no-
objection certificate (NOC)
agütsüogo, ta Honibarnü police-
i metetdaktsü.

Taoba ita Congress Tir,
Mallikarjun Kharge-i Special
Intensive Revision (SIR) anema
opposition INDIA teloktepi
longkak aitba sentong agitsü
metetdakja liasü.

Deputy Commissioner of
Police (Central), Rohit Rajbir
Singh-i, Ramlila Maidan moapu
azünga lir ta Municipal
Corporation of Delhi (MCD)-i
ashiba sülen Congress-i iba

moapu amshitsü atema Delhi
Police dang NOC mepishia
liasü, ta metetdaktsü.

"Ramlila Maidan, CBD
Ground aser Burari Ground
temji longkak aitba tesemtem
asütsü lemzüktsüogo.
Congress-i MCD ajurua iba
anogo nungji lokti senden agitsü
atema Ramlila Maidan azünga
alitsü asü, ta asüngdanga liasü,"
ta Singh-i metetdaktsü.

"MCD-i Congress party
dang October 25 nungi
November 3 tashi iba moapuji
azünga alitsü ta ashi. Iba sülen
Congress-i Delhi Police ajuru.
Party nungi lenirtem ajuruba den
security asadangba sülen onoki
parnok nem NOC agütsütsü
telemtetba agi. Ajioda tanü
parnok nem certificate ji (NOC)

agütsüogo," ta paisa
metetdaktsü.

Paisa, Ramlila Ground ji
October 25 nungi November 3
tashi mekazüka yuogo aser
tanga party temia item ama
sentong agitsü atema kasa
inyakyim benshitsüla, ta ashi.

INDIA teloktepi SIR dak
sendakba nung lokti senden
balala ayongzüka agitsü aser
'Save Democracy' marches
ayongzüka agitsü atema
September 30 nü telemtetba
agia liasü. Congress Tir
Kharge-i, elections nung
electronic voting machines
(EVMs) masü saka ballot paper
dang amshitsü atema teloktep
nung aliba party ajaki
bangjemogo, ta metetdakja
liasü.

October 17, 2026 nü London nung Students' Federation of India - United Kingdom (SFI-UK)
züngsemtemi High Commission of India kima longkak aita Chief Election Commissioner,
Gyanesh Kumar menden nungi anenjang ta akhangba noksa nung angur.

New Delhi,  October 17
(Agencies): BJP lenir tain,
LK Advani temang mejungi
akümba sülen Hokolbar
aonung Delhi nung aliba
Indraprastha Apollo Hospital-
i anir ao.

Indraprastha Apollo
Hospitals-i sangdong ka
ajanga,  "LK Advani teku
infection agi shiranga Apollo
Hospitals nung admit süogo.
Tang pa ICU nung Senior
Consultant - Neurology, Dr
Vinit Suri-i anepaludar. Pa
temang tang tajungba lir," ta
metetdaktsü.

Arrshi küm 98 LK Advani
ya tamalen BJP Tir aiben

inyakogo aser 2002 küm nungi
2004 küm tashi Deputy prime
minister liasü.

Tamalena pa aiben hospital
nung mongogo. 2024 küm June
ita nung pa New Delhi nung
aliba All India Institute of
Medical Sciences (AIIMS)
nung among aser kasa küm
July ita nunga Apollo Hospital
nung amongdang senior
neurologist Dr Vinit Suri-isa
yaria liasü. Ano ita ka dang
lirbo pa kasa hospital nung
among.

2024 küm December ita
nunga pa Apollo Hospital nung
aliba ICU nung among.

LK Advani ya 1927 küm
November 8 nü Karachi nung
aso. Pa lanur asüdangyongi
Rashtr iya Swayamsevak
Sangh (RSS) nung aden aser
linük ana küma lemdangba
mapang nung pa India-i aru.
Tesülen pa Bharatiya Jana
Sangh nung inyak aser 1980
küm BJP tenteter tem
rongnung pa densema liasü.

Pa kümsük asemben tashi
(1986-1990, 1993-1998, 2004-
2005) BJP Tir inyak. Pa 1998
küm nungi 2004 küm tashi
Union Home Minister inyaka
liasü aser 2009 küm Lok Sabha
election nungbo BJP nungi Ato
kilonser candidate liasü.

2024 küm pa nem Bharat
Ratna award agüja liasü.

Tang pa arrshi küm 98 lir
aser taruba ita November 8 nü
küm 99 ajungtsü.

BJP lenir tain, LK Advani ICU nung mongdar
New Delhi, October 17
(Agencies): Delimitation bill
agizüktsü atema Centre sorkari
Parliament nung temeja senden
ka ayongzüktsüa akok, ta osang
prokba mapang nung
Hokolbarnü Congress Tir
Mallikarjun Kharge-i shidi ka
ajanga Ato kilonser Narendra
Modi dang Constitution
Amendment bill atema o
lemteptsü aoshi party ajak
senden ka ayongzükang, ta
mepishiogo.

Kharge-i, delimitation ama
kanga tongtibang onüktembo
Parliament nung mebenokdang
tamasa party ajaki jungjunga o

lemtepmatsüla, ta ashi.
Kharge-i, August 13 nü

tzüngluruwa mongpu Parliament
senden tembangba sülen joko
anogo 64 süiogo, ajisüaka Lok
Sabha aser Rajya Sabha
naprong tang tashi manen, ta
ashi.

Kharge-isa, tang agi
pezübenbuba pai Ato kilonser
Modi dang party ajak senden
ayongzüktsü mepishir, ta
metetdaktsü.

Mezüng April 11 nü mepishi
saka magizüki sorkari April 16
nü Parliament nung delimitation
bill benok. Sorkari two-third
majority mengutetba agi iba bill

magizükteti liasü.
Iba sülen pai July 16 aser

August 27 anogotem nunga
Modi dang party ajak senden
ayongzüktsü atema temepishiba
shidi agüja liasü, ta paisa
metetdaktsü.

"Nenoki Parliament nung bill
tasen benoktsü aliba dak
sendakba nung o jungjunga
lemteptsü atema yimlibilema
party ajak senden ka tama
ayongzükang. Party tem
rongnung jembitsü aser
stakeholders ajak den jembitsü
atema party ajak nem mapang
peria agütsütsüla," ta Kharge-i
mepishia metetdaktsü.

Delimitation bill atema party ajak senden ayongzüktsüla: Kharge

Tsüngremi tenyaba

Iba Olemsabang nung lemsaba ken-o aser shisatsü ya iba ocet züluri
bilemba ken-o ama tazüngeri angateta agitsü mepishir

Tenyaba mapa inyaktsüba ya temulung lemtetba
nungi adoker. Kodaser asenoki asen mapa ka
inyakdaktsütsü atema temulung melemtetba

nisung ka tenyatsü ? Tenyaba mapa tetezü kibur ka lir aser
pai pa mapa inyakdaktsütsü asoshi kar nem khuret
nungloktsür. Aji oda, tenyaba mapa yabo ni inyakdi ta
asensasa meshizükba mapa ka masü saka kiburi asen dak
temulung lemteta inyaktsü nungloktsüba mapa ka lir. Aji
oda, Tsüngremer tenyaba mapa inyaktsü asoshi Tsüngremi
temulung lemtetba temulungjang bushir. Tsüngrem dang
asenoki "ni yangi l ir, ni yokang" ta shiaka asenok
mulungjangji Pa mapa inyaktsü asoshi renema melira, Pai
meyoktsü. Asenok atema tekümdangtsüji ibaji lir. Atangji,
Yisu Khristai  nütsüngtem dang, " Nenoki alima ajakleni
oang aser meimchir ajak dang osangtajung sayutsüing," ta
ashiba Mark 16: 15 nung angur. Ibaji Yisu Khristai asenok
nem inyakdaktsünüba tenyaba mapa ka lir ta asenokia
angateter. Ajisüaka, Yisu Khristai Pa nütsüngtem dak
temulung lemtetba amato tanüa Pai asenok dak temulung
lemtetsüsa asenok renema ali asü mali (?) ta asübaji asenok
ajak atema kanga tongtibang asütsü. Atangji, asenok aikati
Tsüngrem mapa inyakner aser Pa temeim indang kuli süa
jajaner. Ajisüaka, asenok dak temulung lemteta Tsüngremi
tenyaba ka mesüra asenok nübo aser rongsen laluba ajak
amajok asütsü. Tetezü, Tsüngremer tekümtet osang tajung
sangdongtsüba mapa ya Tsüngremi jembiba ka melii
inyaktsü makok. Tenyaba mapa nung tetenyar tejangja ka
alitsüla. Aji mesüra, kibur maliba lu inyaktsür amato asütsü.
Tsüngremi Pa mapa inyaktsü tenyaba otsü tejangja ka
asenoki Tenyar Mapa  8 nung shia angur. Iba mapang Yisu
sülen anidakertem rongnung Filip-i Samaria nung Tsüngrem
tashi tulu agi sayatenya mapa inyaka Yisu Khrista indang
nübortem dang sayutsüngia liasü. Iba mapang pai temenen
tanülatemi apuba nisungtem nungi ola tulu adoka temenen
tanülatem aridoktsü, shirangertem aneptsü aser
tsüngtsükertema jajadaktsü. Pai temenen ain aketba
temezünger Simon dena temulung meyipdaktsü. Aji oda,
Filip ya sayutsüngir tulu aser nüngtugu ka aküm. Ajisüaka,
pai inyaktetba sayatenya mapa nung pai masüküm. Pai
Tsüngremi mulungbaji kechi aser kechi inyaktsü atema
tenyaner ta asübaji teti Tsüngrem dang asüngdanga liasü.
Aji oda, Tsüngremi pa dak temulung lemteta tenyatsüsa pa
mulungjang teti renema liasü. Iba ama Tsüngremer tajaba
ataba mapang ka nung,  Tsüngremi pa dang aramesoa
Yirusalem nungi Gazai aluba lenmangi oang ta tenya.
Anungji, idangjisa pai apuso. Aji oda, Tsüngremi pa tenyabaji
iba lenmang nung Ethiopia nunger teyangluba nisung ka
temulung meyipdaktsütsü asoshi tenyaba mapa liasü ta
tesülenang asenokibo angatetter. Aji oda, Yisu Khrista-ji
Tsüngrem chir ta angtetnüaka mangateti aliba temenen pur
ka pa ajanga iba lenmang nungjisa temulung meyipdaktsü.
Tsüngremi tenyabaji yamaji tenyar aser yamaji ataloker.
Tanüa, shitakba asenoki Tsüngremi tenyaba mapa inyaknüra
Pai tenyatettsüsa asenok temulungjang renema alitsübaji
kanga nüngdaker. Tsüngremibo asenok tenyaner saka
asenoki ochishia Pai tenyaba mapaji inyaktsüsa asenok
renema maliba agi Pai metenyatetter. Kari Tsüngremi
tenyaba mejangjai Pa tenzüker, kari metenya ser nung
tenzüker, ano karibo tenyaba mapa inyaker ser nung
ochishia meinyaker. Item jagi alima nung Tsüngremi
mulungba meinyakdaktsüi nokdanger. Iba jagi alima tesem
aika nung asentenshi adoknüseta madoker. Ibayongji
nübortem tanüla nung azülaa odaktsür. Tanü Tsüngremi Pa
mapa inyakdaktsütsü asoshi asenok tenyaner. Aji oda,
Tsüngremi temulunglema tenyatettsüsa asenok
mulungjang renema alitsübaji kanga tenüngdaktsü. Chief
ministeri nisung ka tenya nunga tashi tulu amshitetter süra,
Tsüngremi tenyaba nisungibo tashi kodaka amshitettsü ta
sarasadema bilemdangdi.

SAMANIR DR. S C JAMIR SOTETDAKTSÜBA ASOSHI
TSÜNGREM TENÜNG ASANGER

- Bendang Imsong, Social Activist, Mokokchung.

Tesüiba putu nung Ungma senso Wabong Jungshinokdangi (grandfather
of Dr.S.C.Jamir) Dr.Clark missionary par kidangi anioka pa den temba
ayimba temoatsü, par semchir, Dr.S.C.Jamir taküm pezüben tashi attempt
asüba mapang nung Tsüngremi kümzüka tanü tashi arishia taküm toktsüba
angur.
1. 19th. Feb 1990 upper Agri colony Kohima nung.
2. 19th. Nov 1992 Nagaland House, New Delhi nung.
3. 29th. Nov 1999 Pherima/Piphema NH 39.
4. 24th. Nov. 2007 Changki lushi nung.

   Item kulitem ajanga Tsüngremji  ajak nung tetsübutsü aser tekümzüker
lir ta asenoki jangjar, aser pa ama asen Aor dang masu Naga nunger asoshi
akumdong tasu tait lenir asen Ao kin tangar matsungtang tejak tenteter adi,
pa ama nubu tajung ka tanu tashi takum  lidaktsuba asoshi teyanglur
Tsungrem tenung asanger.Asen lenir Dr SC jamir 2031 October 17 kum
noklang ka (100 years aniversary) mongtettsü asoshi Arogopur ajaki arishi
meshia sarasadem nung yariteptsü. "KONG AINKER SAYUTSÜNGI MALI
NEBUR TESOTBA MALI, SAKA SHIBAI OZÜNG BENSHIR BA TEPELATSÜ
" A: SHIN 29:18.

 Tazüngkunem 28:43 nung yamai shia lir. "Ne den aliba aener ang ne
dang nungi temaba temabai atutsü.    Tsüngremi asen Aor nem tanidaker
masü saka tanishir kümdaktsü, aser teben masü tekolak kümdaktsü. (T.
Kunem 28:13). Süra tanü asen Aor koba jenjang nung mera otar, ken
shisadangti!
Asen Samanir Dr.S.C. Jamir melen shiba asütsü ?

Israel nunger lenir Mosa melen Yihusua lenisuba küpok  nangzükba
Kanan lima tongtet. Asen Ao kin tangar kintemi hau ta maliba kuli kaji
Tsüngremi asenok nem Naga lima anitsü lenir adokdaktsü,saka tanü
asenoki Tsüngrem temeim ama toker , pei sünütsü sa shi azü apongba  nem
anishidaktsüba ajanga Tsüngrem asenok Ao kin  dang mepelar. Süra

Aor rongnungi lenir Yihusua shiba asütsü? Asenok Aor  dang Tsüngremi
yamai ashir, Saka tamasa nenoki Tsüngrem yimli aser ba temeshiba
bushiang, aser item ajak nenok nem bendenloktsütsü. Mathi 6:33. Amen.

ABAM  NUNG NÜTSÜNG  LENISÜBA
AGINÜBA YIMYIM AGÜTSÜR KÜM  TI

AJUNGER
~ Nuklu Longkumer, Dimapur

Küm Ti (8) tsüngda (2019 - 2026) Tiryimyim Olemsabang nung Clergy
ka aser Layman asem ajanga adok terok tashi nung ABAM lenisüba
nung temelenshi aginüa nübur taginüba lemsatepa aruogo saka tanü
tashi nung temelenshi mali.  Adok shia nung tezüluri tongtipang olung
kechisa ashi itemji tatsü agi ken meyipa reprangdi (review).

"ABAM nung lenisüba"  by Tir Yimyim Yimobilem, Nov.18, 2019.
Iba ocet nung tezüluri ABAM nung toklanga tenzükertem den

lemsatepnüba tongtipang olongji "Taoba küm ishika nung ABAM tir
ya pastor-tem rongnungi dang shima aruba angur…Tongtipanga ta
bilemba aser reprangtetba kaji, kodang ABAM tir ya lim arogo nung
inyaker sannüker ka dang agidir, pa mesüra la jenjangji ABAM
Executive Secretary dang nungi tilaba ama bilema alitsü akok, anungji
yamaji kümadoker. Aji oda, lim arogo ka nung sannüker kati , shiba
südir süang, ABAM Executive Secretary ka ajungshitsübaji temela
masü. Ibaji dang masü saka ABAM kübok inyakyim tapu balala asoshi
tenteta aliba Board aser Committee-tem nunga pastortem agi tua masü
saka amangba pur züngsemtem nungiang  teimba ser inyakba agiang
mungdang tashi aittsü. ABAM yabo Pastortem telongjem ama masü
saka amangba purtemi Tsüngrem mapa tuluba aser timi inyaktsü asoshi
tentetba telongjem ka asütsüsa inyakyim melenshi nunga ajungtsü
südi ta bilemer" ta shia angutsü.

(Maneni asüng adok nung...)

October 17, 2026: Uttar
Pradesh nung Hindu nunger
shiranger ka atema par
medemer Khristan anati
sarasademtsüba sülen
Khristan anaji jail nung puok.

Arrshi küm 40 Hindu
nunger Ravi Prajapati-i pa
atema sarasademtsüba
ajanga par medemer anaji jail
nung puoktsü ta memeteti
liasü.

Uttar Pradesh kübok
Parsauni yimdak alir
Prajapati ya küm pezü tashi
tezüngjang tashidak agi
timtema arur. Pa küm aika
shiranga arudang pa tashi
kanga lulaogo aser senotsü
agia timtem tenzükogo.

Pai medical treatment
aiben agi saka pa tashidak
manepba agi pai sarasadem
dangi meyipa liasü. Pai
Hindu nunger tsüngrem
dang sarasademba den
külemi par medemer
Khristan ana danga
sarasademjang ta mepishia

Hindu nunger ka atema sarasademtsüba sülen Khristan ana jail nung puok

October 17 nü Dimapur District Ao Pensioners Association purtem atema tanüla nung
asentenshi sentong ka Dimapur Ao Baptist Arogo, Duncan nung agiogo. Iba sentong nung
Missionary Temsu Imsong-i Tsüngrem o jembi. Iba sentong tenzüka Bethel Mission Church
Pastor Meralong-i sarasadem aser DABA, Duncan Pastor Rev. Wati Kichu-i tayongzükba o
lemsatep. Iba sentong bendanga shilem agirtem Bethel Prayer Home Dimapur nungi liasü.

October 17, 2026:
Khristantem dak sendakba
tebilemtsü onük aika koktettsü
atema vote dak tashi keta lir,
ajisüaka election anogo nung
Khristantem aikati vote magütsüi
pei kidang dang amonger;
election anogo nung Khristan
million 40 dak temai vote
magütsür, ta Concerned Women
for America (CWA) teloki
metetdaktsü.

November 3, 2026 nü US
nung mid-term election agitsü lia
osangbener den jembidang
CWA Tir aser CEO, Penny
Nance-i, "Tamangertemi vote
agütsüra America-i Laishiba
tesayubatem den ano taliba
sendakteptsü. Election anogo
nung asenok ajaki asen
teinyaktsü shilem inyaka vote
agütsüra ibaji ajanga asenoki
aginüba ama election osang
angutsü," ta metetdaktsü.

Concerned Women for
America (CWA)-i "She Prays,
She Votes" Bus Tour agidar aser

Election anogo matongdang
parnoki state 9 asemtsü. Item
states ji Iowa, Michigan, Ohio,
Texas, Louisiana, Alabama,
Georgia, North Carolina aser
Virginia lir.

Election anogo nung vote
agütsütsü atema Khristantem
ajungmesotsü nükjidong nung
CWA-i Bus Tour ya ayongzüka
agir.

Nance-i, "Amongnü anogo
ka nung nai Tenla ki ka
reprangdangang. Iba Tenla
kidang adenshia alir tesadang
shibo vote agütsütsü atema
register süa mali. Ano tanüngba
tesadang nungjagi tesadang
katibo vote magütsür, iba tetezü
Tenla kidang alirtem shilem 25-
i dang vote agütsür," ta
metetdaktsü.

Laisa, tamangertemi vote
agütsütsü atema register sünüra
mesüra vote agütsütsü atema
register süa ali asü maliar
mejangjara parnoki
ChristianVotes.org nung

reprangtsü akok, ta
metetdaktsü.

Nance-i, Israel pusemba,
tamangba yimsü temeden aser
transgender dak sendakba
onüktem nung candidate tem
tangatetbaji Khristantemi
angateta alitsü nüngdak, aser iba
nungji ajemdaker vote
agütsütsüla, ta metetdaktsü.

Nance-i, "Khristantemi
maneni sarasademtsüla.
Sarasadem ya tongbang ka
atema terenemshiba masü saka
iba ya tongbang lir. Onoki
inyakba ajak ya sarasadema
inyaker. Atangji nai
ConcernedWomen.org nung sign
asütsü akok. Tang nungi tenzüka
November 3 tashi anogo shia
ghonda 24 sarasademtsü atema
tenangzükba agitsü asoshi sign-
up sheet lir," ta metetdaktsü.

Tamangertemi pei senti vote
agütsüra ibaji ajanga Khrista
atema langkabosa inyaktettsü, ta
Concerned Women for
America-isa metetdaktsü.

America nunger tamangertem million aikati vote magütsür: CWA

ANOGO ABEN TSÜNGREM DEN
TANÜNG-TALU!

"Aser kodang nenoki tetsüng tatsük aser
shirangbatem tenladir, aji tamajung masü no?
Tang aji ne governor nem agüjang, aji agi pa
pelatsü asü? Mesüra pai na agizükdi maü ta
Temeranger Kibubai ashir" ~ Malaki 1:8

Tanüng-talu mesüra asen maginüba mesüra
asen mechinüba pi nem agütsübaji
tajungtibabo masü. Talisa tagizüker asoshi aji
mulung machitsüba mapa ka lir. Nisung
tsüngdang dang masü saka Tsüngrem
tsüngdanga iba ama tanüngzük mesüra
tanüng-talu agütsübaji Kibuba atema tepelatsü
ka masü. Israel nung putirtemi Tsüngrem nem
tajungtiba tarungba tenla masü, saka shiruru
koba shiranger, tetsüng tatsük, mesüra telemta
itemji Kibuba nem agütsüba ngua Malaki
ainkar ajanga Kibuba mulung machiba angur.

Tanü asenoka yamaji inyaktsü tasak mali.
Kibuba nem asen taküm, mapang, rongsen aser
tekülemba rangben aser tajungtiba agütsütsü
melen tanüng-talu ang agütsütsü mulungteter
alir. Asenoki mapang agia sarasademtsü melen
minute ka ana aritepa sarasadembaji aji
tanüng-talu sarasadem. Saru molok nung tenla
sen tejen aser teshisa inoktsübaji, mechinüba
chiyungtsü Kibuba nem agütsüba den saku.
Mesüra tenzükba nung asen mapang arishia
dang tenzükra, mesüra azümesena tenzükra
Kibuba nem telemta shiruru tenlaba den saku.

Kibubai asen nem tanüng-talu ka agütsü
asü? Tsüngremi asenok nem pei ajaso chir
tajungtiba agütsü. Kibuba matsüngdang asen
tenla tajungtibaji tashi meteta agütsübaji
alitsü. Na nüngdak saka nai Kibuba nem aji
agütsübaji tenla tajungtiba alitsü. Tanüng-talu
agi Kibuba mulung meyirudaktsüli.

SARASADEM:
Kibuba Yisu nai kü nem tajungtiba ne chir Yisu
Khrista agütsü, saka nibo ne nem anüng-alu
dang agütsü. Kü dang tai tokangma. Nia
tajungtiba agütsüdi. Amen.

liasü.
Ajioda October 5, 2026 nü

par kidang Khristan ana jagi
pa atema sarasademtsüba
mapang nung police arua
tena puer ao.

Yimdaklir kati, yimdak
Khristan kari Hindu
nungertem Khristan yimsü
dangi meyipdaktsür, ta tai
tongloktsüba nung
ajemdaker police-i Khristan
anaji apu.

Iba sülen Uttar Pradesh
Prohibition of Unlawful
Conversion of Religion Act,
2021 ozüng nung ajemdaker
tena anema ken o benok.

Prajapati-i, "Ni Hindu
nunger ka aser maneni
Hindu nunger dang asütsü.
Ni shirangba agi ni tena
sarasademtsü atema jaoka
liasü. Shingaia ni yimsü
meyipdaktsütsü makoktsü,"
ta ashi.

Hata police station nung
ketdangser Deepak Kumar
Singh-i, iba tatalokba ya

bushisüngdang tenzükogo, ta
metetdaktsü.

India nung nütsüng
teimba aliba state ji Uttar
Pradesh lir (million 244), aser
iba state nunga anti
conversion ozüng benoka lir.

Khristan lenirtemi, Uttar
Pradesh nung Khristantem
aser Muslim nungertem
anema inyaktsü atema anti
conversion ozüng ya tim
masüba nung amshir, ta
aitsür.

Jesuit putir Cedric
Prakash-i, taneptsü meshija
sarasademdaktsütsü atema
jaokba sülen sarasadem
agiba mapang nung police-i
timtem agütsübaji tim masü,
ta metetdaktsü.

Persecution Relief
tentetsang Shibu Thomas-i,
"Sarasadem ya pei tamang,
temeim aser teimla agütsüba
temaitsü lir. Kodang
shiranger kati pa atema
sarasademjang ta mepishia
tangar kar jaokdir ibaji

temeim mapa ama
züngshitsüla," ta
metetdaktsü.

Thomas-isa, "Onoki ozüng
akhümtsübur aser tai
tonglokja aliba ajakji
jungjunga bushisüngdangtsü
tim. Iba denji külemi
sarasademtsüba mesüra
sarasademjang, ta mepishiba
atema shinga amokmeren
masütsüla," ta metetdaktsü.

Thomas-i, iba ya kar nem
tai tongloktsüba mesüra kar
aitsüba onük ka masü saka
meimchir ka akhümket,
yimsü temeden aser India
senso ajak nem agüja aliba
temeden dak sendakba onük
lir, ta metetdaktsü.

"Sarasadem ajanga
n i s u n g t e m
longjemdaktsütsüla, saka
tetsübu ajanga telemsa
madokdaktsütsüla," ta paisa
metetdaktsü.

United Christian Forum
(UCF) report ajanga ashiba
agi, India nung Khristantem

anema inyakba tatalokba
teimba aliba state temji
Uttar Pradesh,
Chhattisgarh, Madhya
Pradesh aser Haryana state
tem lir.

Khristan melungtet telok
Open Doors-i alima nung
Khristantem alitsü linük
tamajungtiba 50 rongnung
India ya jenjang 12buba
nung lir, ta metetdaktsüogo.

Open Doors indang
World Watch List ajanga
ashiba agi, 2024 küm
October ita nungi 2025 küm
September ita tashi nung
India nung Khristan 1,622
pua liasü, aser Khristantemji
teimbaka anti conversion
ozüng nung ajemdaker
apuba lir.

Evangelical Fellowship
of India aser Christian Daily
International-ia yaküm
India nung  Khristantem
anema inyakba tatalokba
915 nungi 920 tashi liasü, ta
metetdaktsüogo.

OLONG PAITEP   # 7682 TELANGZÜBA

OLONG  PAITEP # 7683

AO OSHI ANGAZÜKDAK:
TANÜ ANGAZÜKTSÜBA OJANG

Mezünge

(adj) kenyongi ( by any means )

* Onoki mezünge yi ajemtsü memulung.

Mekilen

(n) kinüklen (corner)

* Ni kodanga mekilen mamener.

NAI-A YA METETTER

TIPLEN

1. Nisung jenti - (5)

4. Tsük rudenba - (5)

6. Temzüng tesashi - (5)

8. S _ _ _ i - (3)

9. Nisung telemsa - (3)

10. Anogoshi - (4)

12. Ajanga aor - (4)

13. Tsük rizüngdak - (3)

14. Tebang nungi adokba - (3)

16. Süngdong tatembangtiba - (5)

17. Meputep - (5)

LANGTSÜNGLEN

1. Tenük telong - (9)

2. Committee dang ajar - (5)

3. Yagi ki okdoker - (7)

5. Yim lenmang - (5)

7. Temoatsü keter meyipa aruba - (9)

11. Kanga junga menemba - (7)

12. Majinü - (5)

13. Tzüma nung senzüba - (5)

1 2 3 4 5

6 7

8

9 10 11

12 13

14

16 17

LANGTSÜNGLEN :

1. Nükshi, 2. Nashi, 3. Olung,

4. Kima, 9. Aon, 10. Ajunga,

12. Tenet, 13. Anüng, 14. Alar.

TIPLEN :
1. Nüngtuko, 5. Labi, 6. Kesa,
7. Atu, 8. Tangar, 11. Petinu,
15. Noa, 16. Süin, 17. ACYE,
18. Tesangwa.

Imphal, October 17, 2026
(Agencies): Thadou nunger
telok tongtiba Thadou Inpi
Manipur (TIM) ajanga par
züngsemtem dang official
website nung tenüng züluoktsü
tetuyuba agütsüogo.

Thadou ya kin khenyongi
temeja balaka lir aser Manipur
nung tarutsü yimjung olemtep
nung balaka züngshitsüla ta
TIM-i metetdaktsü.

Thadou ya Kuki, Zomi,
Hmar aser Mizo nunger den
khenyongi balaka lir. Chief

Minister Yumnam Khemchand
Singh-i non-Naga Zo kin 12
atema "Kuki" mesüra "Kuki-
Zo" ta nüngja amshiba aitsür ta
TIM-isa ashi.

Sorkari yimjung maparen
inyakba nung Thadou nunger
züngdok aser tanga lisopur
teloktem den jembishinür ta
parnokisa metetdaktsü.

Sorkari iba ama inyakba
ajanga Thadou nunger
menüngdakba ama sayur aser
iba nung lendong keta lir ta TIM-
isa ashi.

Kuki Zo Council aser Kuki
Inpi Manipur ajanga
supremacist politics inyaker aser
telungpur teloktem tenüng nung
jembir ta parnokisa tai
tongloktsü.

Thadou nungeri central
coordination melii Imphal nung
medical treatment atema aoba
mesüra senzüsenbongba osang
angashi aser iba atema
standard operating procedure ka
latetogo ta TIM-isa
metetdaktsü.

Kuki-Zo maitsü ka kübok
Union Territory mesüra
separate administration meshiba
teloktem den TIM madener
aser item nisungtemi Thadou
nunger tenüng nung jembitsü
temeten mali ta parnokisa ashi.

TIM-i August 6, 2025 nü
Coordinating Committee on
Manipur Integrity, All Manipur
United Clubs' Organisation,
Federation of Civil Society
Organisations aser Arambai
Tenggol dena civil society
organizations aika den joint
covenant ka nung sign sütepa
lir ta parnokisa nenshia
metetdaktsüogo.

Iba agreement ya Thadou
aser Meitei nunger tsüngda teti
atema külemi putepa lia aotsü
akangshitsü atema lir ta TIM-
isa ashi.

Guwahati, October 17, 2026
(Agencies): Meghalaya
sorkari Shillong nung Assam
registered tourist vehicles atema
parking facilities ana
lemzüktsüogo.

Transport Department den
senden ka amendang iba osang
ya Deputy Chief Minister in
charge of Transport
Sniawbhalang Dhar-i
metetdaktsü.

Secretariat, Ward's Lake
aser Pinewood Hotel anasa

tourist vehicles anendenba
indang osangtem aika angashir.
Iba inyakyim tasen kübok tourist
gari tilatemi Keating Road nung
Meghalaya Urban Development
Authority (MUDA) parking
complex aser tulutemi Shillong
Regional Transport Government
Terminal (SRGT) nung anentsü
ta Deputy Chief Minister Dhar-
i metetdaktsü.

Assam Cabinet Minister
Atul Bora-i mepishiba den
Assam nung amenoka aliba

tourist vehicle operators-i shidi
ka züluba ama Meghalaya
sorkari iba inyakyim tenzüker ta
Dhar-isa ashi.

Khasi Hills tourist taxi
operators-i Guwahati airport
nung parking space meshiba
ama state sorkari Adani Group
den iba onük lemsatepogo ta
Dhar-i ashi.

"Parnoki mapa metembang
lir aser parking area renemba
sülen asenok asoshi
lemzüktsütsü" ta paisa shisem.

Guwahati, October 17, 2026
(Agencies): Assam nung
electoral rolls indang Special
Summary Revision (SSR)
tenzükogo aser November 12 nü
draft voters' list sayatsü aser
January 4, 2027 nü final list
sayatsü ta Chief Electoral
Officer (CEO) Assam-i ashi.

Iba mapa nung duplicate

entries jangjatsü, tasür voters
agientsü aser teti atema ki belener
aoertem metettsü ta CEO-i ashi.

Iba maparen atema polling
stations rationalised aser
reorganized asütsü ta paisa ashi.

November 2 tashi nung
polling stations rationalisation
aser rearrangement tembangtsü
aser November 12 nü integrated

draft electoral rolls sayatsü.
November 12 nungi

December 11 tashi voter temi
claims aser objections
agütsütettsü aser itemji
December 28 tashi nung
reprangshimtsü. Iba sülen
January 4, 2027 nü final
electoral rolls sayatsü ta CEO
Assam-isa metetdaktsü.

Thadou Inpi Manipur-i Kuki-Zo takhangba nungi pilar

Assam tourist garitem atema parking lots 2 lemzüktsür

Assam nung Nov 12 nü draft voter rolls, Jan 4 nü final list sayatsü

Arunachal Pradesh Public Service Commission (APPSC) ajanga Assistant Professor
Examination 2026 agiba nung takok angur candidate 21 nem Arunachal Pradesh Chief
Minister Pema Khandu-i appointment orders agütsüba sülen agiba noksa ka angur.
Department of Education kübok government colleges balala nung parnoki tesayur inyaktsü.

Spain nunger Diego Poncelet-i skateboarding
speed world record ka yanglutetogo ta Guinness
World Records-i metetdaktsü. Arishi küm 27 tain
Diego-i Charlevoix, Quebec nung 151.83 km/h
(94.34mph) tashi oteta fastest skateboard speed

downhill (standing) otsü yangluogo.

Trump-i Russia dak sendakba tenokdangba balala agintsüogo

Washington, Mongputeni/
October 17 (Agencies): Tir
Donald Trump-i, taboba ita Rus-
sia dak sendakba nung US-i
tenokdangba aser tariff benokba
balala nung sign sür aliba
mapang küma minyak tsüngda
agintsüogo, kong linük indang
osettsütem nung duties aser
Russia dang nungi totzü aser gas
aliba atema temerenshi agütsür
aliba densema lir.

White House-i Hokolbarnü
executive order ka agütsüba
nung Trump-i ashiba agi, United
States tejangraba apir iba
tenokdangbatem agintsüogo.

Tenokdangbatem ya Russia-
i 2022 küm nungi Ukraine
amakba anendaktsütsü atema
nongshitsü nükjidong nung
agütsüba lir. Trump-i Moscow
den tesendaktep yanglushiogo
aser kasa mapang nung Ukraine
tir Volodymyr Zelenskiy aija
arudar. Pai Ukraine nung lenir
tasen ka nüngdaker ta shia

arudar.
US nung midterm elections

atongtsü hopta ishika lir Trump-
i aniba Republican pur Congress
chamber anaprongla nung tashi
meiti akümba mapang item
tenokdangbatem agüja jenjang
tasen agiba ajanga America
nung totzü jenjang timba
akümtsü ana nung lir, koba US
aser Israel nati Iran den rara
menaba ajanga lir.

Ozüng koba Congress nung
taoba South Carolina Republi-
can Senator Lindsey Graham-i
pusema liasü, iba yagi Russia
indang crude oil mesüra gas
import asür tulutiba pongu dang
anogo 30 tsüngda tariffs 100%
meshitsü liasü. Iba den ano linük
shirnoki tenokdangba agütsüba
sülen anogo 30 lir
metetsümonga Russia indang
aser totzü alidir parnok aser
Russia nem teyari agütsüba
linük tongti pongu dang 100%
tariffs meshitsü liasü.

Tetuyuba nung Trump
mesüra temaba jenjang nung
aliba ketdangsürtemi telemtetba
ka magi tashi tenokdangba
agintsüba ya benoka atatsü, ta
shia lir.

Trump-i September ita tom
nung Lindsey O. Graham Sanc-
tioning Russia and Iran Act of
2026 nung sign süa liasü.

China aser India amala
linüktem shirnoki Russia indang
totzü aika alir, parnokia Russia
sanctions bill atema süoki ia
bilemba lemsatepa liasü.

Kasa mapang nung Trump-i
taitok agütsüba atema Virginia
Democrat US Representative
Don Beyer-i pa aitsüogo aser
ashiba agi pai Russia tir
Vladimir Putin taginüba ama
inyaker.

Maneni tawa Russia den die-
sel alitsü atema tenangzüktepba
yangluba atema Republican kar
densema US senator temi
Trump aitsüogo.

 US tir Donald Trump Mar-a-Lago resort, Palm Beach nung MAGA Inc. dinner ka nung shilem
agiba mapang tangokba noksa nung angur.

Khartoum, Mongputeni/
October 17 (Agencies):
Sudan army-i ashiba agi,
parnoki anüng ajanga Nyala
yimti amakba mapang Rapid
Support Forces (RSF)
sepaitem aika tepsetogo,
ajisüaka paramilitary telok yagi
ashiba agi, military-i civilian
tem tepseta liasü.

Hokolbarnü army-i, South
Darfur state yimtiba Nyala
nung RSF amendaker aliba
tesem aser command centre
tem maka liasü, ta army-isa
metetdaktsü.

Ajisüaka RSF-i ashiba agi,
army-i shiruru shishilembaba
tesem ka amak aser iba mapang
tetsür 17 aser tanur pongu
densema civilian 30 tepseta liasü.

Iba telok yagi Nyala yimti
amakba mapang parnok
sepaitem tepsetba mesüra
command centre tem
raksatsüba indang osang kecha
magütsü.

Kasa mapang nung human
rights group Emergency Law-
yers-i X ajanga ashiba agi,
Hokolbarnü Nyala nung
shishilembadak ka amak, aser

iba tesem amakdang amshiba
drone ya Sudanese army
indang liasü.

Sudanyimtiba Khartoum
nungi Al Jazeera osangbener
Almigdad Alruhaid-i Honibarnü
ashiba agi, army aser RSF na
tsüngda rartepba tali kümogo.

"South Kordofan nungi
Sudan sorkar source kati Al
Jazeera dang ashiba agi, RSF-
i mine ka drone amshia amak
aser taoba ghoda 24 tsüngda
Sudan kübok tesem balala nung
raratepba tali kümogo.

Army-i, Sudan anüolen
Darfur tesem ya drone amshia
aiben maka arudar. Parnoki
RSF ket nungi iba tesem
meyipa agitsü merangdar.

Iba ita Sudan military
tekolakba Abdel Fattah al-
Burhan-i, RSF-i azüoka aliba
tesem ajak meyipa agitsü ta
tenangzükba agütsüogo.

Sudan nung civil war ya
2023 küm tenzük aser rara
nung nisung meyirejang aika
tepsetogo. United Nations-i
Sudan nung tensa ya alima
nung humanitar ian cr isis
tamajungtiba ta shiogo.

Sudan army-i ashiba agi parnoki
RSF sepai aika tepsetogo

Office of the

LONGPAYIMSEN VILLAGE COUNCIL
P.O. Mangkolemba – 798604, Mokokchung: Nagaland

SANGDONGER
Longpayimsen Rongsanger Putu sendenmen lemtet No.

03/2026; Dated 15-10-2026 nung amendaker  nüburtem dang
yamai sangdonger.

Mr. Imkongyanger Yaden (Tebu tenüng,  Asür.
Lipokmeren Yaden, Yim  Longpayimsen)  tanü  nungi  pa
senso nungi  jentoker.  Anungji pa ajanga tarutsü nung
kensü-osü kar adokra, Longpayimsen  Putu  khuret  masütsü
ta sangdonger.

Sudan army

Mexico City, Mongputeni/
October 16 (Agencies): 2024
küm Baja California state nung
Australia nunger adianu ana
aser America nunger ka
tepsetba atema Mexico nunger
obendanger kati Hokolbarnü
nisung asem küm 158 ser ita
teku tepuokdak ayutsü
obendang agütsüogo, ta judicial
ketdangsür kati metetdaktsü.

Aija alirtem ya Jesus
Gerardo, Irineo Francisco aser
Angel Jesus ta jangjaogo.
Parnok ya nisung tepsetba,
azütokshia rakzükrakdemba
aser gari ayuba atema
aitsüogo.

Asürtem ya Australia
nunger adianu Jake Robinson,
33, aser Callum Robinson, 30

aser tena medemer America
nunger Jack Carter Rhoad, 30
ta jangjaogo.

Obendangerisa defendant
tem dang asür kinungertem nem
temenok agütsütsü tetuyuba
agütsüogo, ta Baja California
state judiciary ketdangsür kati
ashi.

November ita Gisell Silva ya
rakzükrakdemba aser gari
ayuba atema küm 20 tepuokdak
ayutsü atema obendang agütsür
liasü. Bendangertem tasümang
ya tzübo ka nung ngutetba sülen
anogo ishika lir tetsürla ya pua
liasü.

Parnok asem ya Ensenada
nungi km 80 pilar Punta San
Jose anasa anenzüker surf süa
liasü. Parnok samaba osang ya

2024 küm April ita tatemlen
agüja liasü.

FBI-i teyari agüja parnok
asem ya bushi tenzükba sülen
May 3 nü tzübo ka bonglang
nung nguteta liasü. Parnok
aseprongla dak tekolak nung
injang khaloktsür liasü aser
parnok asem mener senzüba
pickup truck ya parnok anguba
tesem nungi kilometer ishika pi-
lar ronger ali telung nung remer
lia ngutetogo, ta ketdangsürtemi
ashi.

"Tanür ka taküm samaba
kecha agia melentsü makok,
saka item nisungtem yagi joko
tangarbo ojang dang yirutsütsü,"
ta Jack Carter Rhoad tetsü
Page Rhoad-i ashi.

Jake aser Callum na
tsürapur Martin aser Debra
Robinson nati ashiba agi, tena
jabaso ana taküm samaba ya
agizüktsü asoshi kanga dang
tasak lir.

Ensenada ya nüburtem
asoshi kümzüka aliba tesem ka
ta züngshir saka Baja Califor-
nia ya Mexico nung azütokshi
lendong kanga bulua atalokba
tesem ka lir. Nisung asem ya
tepsetba sülen US State De-
partment-i America nungertem
dang iba state yagi maotsü
atema tetuyuba agüja liasü.

Surfer 3 tepsetba atema Mexico nung nisung 3 küm 158 tepuokdaki yok

Australia nunger adianu ana aser America nunger ka
tepsetba atema nisung asem nem obendang agütsütsü
asoshi Ensenada, Mexico nung prosecution team okadaki
aruba mapang tangokba noksa nung angur.



“Ajaki metetsu akok, saka angatetbaji
tongtibang.”

Ind vs NZ: Jadeja, Jaiswal na ODI squad nung mali

Mokokchung, Mongputeni/
October 17 (TYO): Renpu Lu
Sports Complex Ungma
Mokokchung nung Dr.T.Ao Tro-
phy  tanü pongunübuba asaya
pezü, Kohima  aser Longleng ,

Tseminyu  aser  Shamator, Phek
aser Chümoukedima aser
tatemsa Nuiland vs Peren ta
asayaogo.

Kohima aser Longleng
tsüngda tanü mezüngbuba

asaya asayadang Kohima-i goal
5-0 agi Longleng ayong ayonga
ajemshia akok.

Tanabuba asaya Tseminyu
aser Shamator tsüngda
asayadang telok ana tashi
kasasa nung asaya saka tia kaa
Tseminyu-i goal 2-1 agi akok.

Phek aser Chümoukedima
tsüngda tasembuba asaya
asayadang Phek-i goal 3-1 agi
Chümoukedima akok.

Tatemsabuba asaya Nuiland
aser Peren tsüngda asayaba
nung telok ana kanga dang
nungtepa toktepa asayatep aser
asaya asadangba nung Nuiland
45% aser Peren 55% ta liasü.
Iba asaya Nuiland aser Peren
tenaprongi goal kaka agüja kasa
nung tembang.

Dr.T.Ao Trophy pongunübuba asaya osang

Tanü Tseminyu  aser  Shamator na tanabuba asaya
asayadang tangokba noksa angur.

Mongputeni/October 17,
2026 (Agencies):  Indian
Premier  League season
tasenba metenzük tsüngda
Mumbai Indians aser head
coach Mahela Jayawardene
na tangatettep nung pilatsü
asoshi telemtetba agiogo. Iba
hopta tetezüklen
ketdangsürtem senden ka
amenba mapang telok
anapronglai pila tsü atema
mulungtepa liasü. Head coach
tasenba yakta shimtsü imlar.

Coach mapa atema MI
puri candidate karbo
asadangdar aser taruba hopta
head coach atema interview
agitsü imlar. Jayawardene-i
club nung joko tanga shilem
kecha magitsü,  aser
temelenshi bener  arunüba
club-i jangja  jangja
metetdaktsüogo.

"Mahela ya MI kibong
nung teti shilem ka asütsü.
Ta ruba season a tema
temelenshi tasen bener arutsü

mulungtepogo aser  coach
tasenba atema taruba hopta
ishika tsüngda telemtetba
agitsü.  Tenüng karbo
asadangdar aser telemtetba
ka yakta agitsü," ta source
kati ashi.

Jayawardene ya 2024 MI
nung aden. Taoba mapang Sri
Lanka captain Jayawardene
lenisüba nung Mumbai Indians
pur 2025 küm final tonga
asaya saka taruba  küm
tekububa nung tembanga
liasü.

2026 küm ya MI atema
tezüdangtsü küm ka liasü
kechiyong parnoki asaya pezü
dang koka liasü.

Kasa mapang nung Hardik
Pandya melenteptsü atema
jembishinüdar, koba taruba
hopta ishika tsüngda jangjatsü.
Club source kati ashiba agi,
tang tashibo kecha temelenshi
mali saka retention deadline
tonga aruba mapang temelenshi
adoktsü akok.

Mumbai Indians aser Jayawardene
na tangatettep nung pilaogo

Dr.T.Ao Trophy 19-10-2026
anogo asayatsüpurtem

8:00 am – Kiphire vs  Noklak
10:30 am – Mon  vs  Zunheboto
4:00 pm –   Nuiland vs  Phek
6:30 pm – Chümoukedima  vs
Peren

Mongputeni/October 17,
2026 (Agencies): 2027 ODI
World Cup atema India
renemba mapang asayar
shimertemi New Zealand den
ODI asaya pongu atema squad
nung asayar aika melenshiogo.

Board of Control for Cricket
in India (BCCI)-i Hokolbarnü
mezüngbuba ODI asem aser
tatembangbuba ODI ana atema
squad balala sangdongogo. Test
a s a y a t s ü p u r t e m
anisüngzükdaktsütsü atema
parnok tatembangbuba ODI
ana nungbo masayadaktsütsü
telemtetba agiogo. Test ya ODI
tembangba sülen anogo pezü lir
tenzüktsü.

Tang asayratem shimba
rongnung asayar tejen Ravindra
Jadeja amala asayar kar
meshimba ajanga tasüngdangba
kar adokogo. Jadeja ya ita ishika
junga masayateti arudar aser iba
ajanga pa 2027 World Cup nung
asayatettsü masayatettsü
mejangjai kümogo.

Axar Patel squad nung
züngoksemogo, aser pa ya
Jadeja melena shimba ama
reprangteter. Left-arm

allrounder ya ODI nung
tatemsa July ita England den
asayaogo, aser tang pa team
nung jenjang yanglushitsü
atema maongka tajung
ngutetogo.

Kasa mapang nung Yashasvi
Jaiswal-a squad anaprongla
nungi züngtokogo. Iba tetezü
Shubman Gill Test atema ODI
squad toktsüba sülena Jaiswal,
Rohit Sharma den opener ama
masayatettsü.

Wicketkeeper Dhruv Jurel-
a toktsüogo aser pa melena
Ishan Kishan shimogo. Kishan
den Shreyas Iyer aser Arshdeep
Singh nungera 2026 Asian
Games asayaba ajanga West
Indies series nung masayaba
sülen squad-i meyipa aruogo.

Pacer tem rongnung Auqib
Nabi melena mezüngbuba ODI
asem atema Anshul Kamboj
shimogo. Ajisüaka Kamboj Test
atema tatembangbuba ODI ana
masayatsü alinung Nabi meyipa
arutsü.

Mezüngbuba ODI asem
sülen Shubman Gill, KL Rahul,
Anshul Kamboj aser Prasidh
Krishna nunger Test atema

renemtsü asoshi squad
toktsütsü.

Tilak Varma tatembangbuba
ODI ana atema shimogo aser
kasa mapang nung Kumar
Kushagra aser Yash Thakur
nata tang mezüngbuba ODI
asayatsü atema shimogo. Auqib
Nabi-a tatembangbuba ODI
ana atema shimogo.

Mezüngbuba ODI 3 atema
India ODI squad: Shubman Gill
[C], Rohit Sharma, Virat Kohli,
Shreyas Iyer [VC], KL Rahul
[WK], Nitish Kumar Reddy,
Axar Patel, Naman Dhir,
Anshul Kamboj, Gurnoor Brar,
Ruturaj Gaikwad, Arshdeep
Singh, Ishan Kishan [WK],
Mohammed Siraj, Prasidh
Krishna*, Kuldeep Yadav.

Tatembangbuba ODI ana
atema suqad: Shreyas Iyer [C],
Rohit Sharma, Virat Kohli, Tilak
Varma, Ishan Kishan [WK,
VC], Nitish Kumar Reddy,
Axar Patel, Naman Dhir, Auqib
Nabi, Gurnoor Brar, Ruturaj
Gaikwad, Arshdeep Singh,
Kumar Kushagra [WK],
Mohammed Siraj, Yash Thakur,
Kuldeep Yadav.

Jaiswal Jadeja

Kohima, Mongputeni/
October 17 (TYO): Ward 19
(PR Hill) Team B-i KCCI Inter-
Ward Futsal Championship
2026 kokogo. Final nung
parnoki Ward 1 (High School-
Peraciezie) Team A goal 3-0
agi koka liasü.

Kohima Chamber of
Commerce and Industries
(KCCI)-i ayongzüka iba
asayamung ya October 15
nungi 17 tashi asayaogo, koba
KCCI hon jubilee amungba
nung shilem ka liasü.
Asayamung ya Kohima jila
nung kiyong 19 lem lapokja
liasü.

Asayamung akokba team
nem senpet sen lakh 1 aser
runners-up nem 60,00 agütsü.
Semifinal nung tamakok
anguba Ward 19 A (PR Hill,
Jail Colony & PR Hill Lower)
aser Ward 10 A (Hospital/
Officers' Hill) ana nema senpet

sen 20,000 agütsüogo.
Jurila  sempet angurtem

rongnung Ward 16 nungi
Samuel Ayemi (Golden Glove),
Ward 19 nungi Puzoto Witsu
(Golden Boot), Ward 1 nungi
Keneilhoulie Pielie (Golden
Ball) aser  Ward 19 nungi
Vizohoto Zhotso (Best Coach)
nunger densema liasü. Ward 6
(D Block) nem Best Cheering
Crowd award agütsü. Parnok
ajak nem senpet sen 5,000
agütsüogo.

Asayamung shibangba
sentong nung 9th Kohima
Town Assembly Constituency
MLA Dr Tseilhoutuo Rhutso
alakteta jaoker liasü.

Kohima Town Club-i,
asayamung achaayang aser
Kohima Distr ict Football
Association-i technical teyari
agütsü.  Asayamung atema
official media partner ji
Kohima Press Club liasü.

Ward 19 Team B-i KCCI Inter-Ward
Futsal Championship kokogo

